
Emakumeak greban. Eta gertatuko balitz?

Izaskun Moyua Pinillos - Emakunde Euskal Emakumearen Erakundeko zuzendaria

Zer gertatuko litzateke emakumeek etxeko lanetan eta familiaren zaintzan greba eginez gero? Zer ondorio izango lituzke horrek gure bizitzan? Eta gure inguruan? Eta gizartean orokorrean? Nola beteko lirateke behar horiek? Zein ondorio izango lituzke erabaki horrek gure etxeetan, enpresetan, eskoletan, ospitaleetan? Hitz batean, gure gizartearen antolakuntza eskema orokorrean? 

Emakumeen Nazioarteko Egun honetan, Martxoaren 8an, Emakundetik emakumeen greba imajinatzen saiatu gara, helburu jakin batekin: ikusezinak diren etxeko lan eta zaintza lanak ikusarazteko. Izan ere, lan horiek eguneroko inertzien azpian ezkutatuta baitaude. 

Gizarteak honen inguruan hausnarketa egiteko da martxoaren 8ko kanpaina hau, eta horregatik, galderak egiteaz gain, erantzunak jasotzeko bideak ireki ditugu. 

Hausnarketa hau egiteak beste galdera bati erantzuteko aukera ematen digula uste dugu: Zein baldintzatan bizi dira gaur egun emakumeak gizarte honetan? 

Eztabaida piztea da helburua, eta, horretarako, gezurrezko greba bat asmatu dugu, argi daukagulako honelako lanak ez direla ikusten egin gabe uzten diren arte. Eginda daudenean, ikusezinak baitira, eta ikusezintasun horrek mantentzen du neurri handi batean gure gizartean emakumeen eta gizonen artean dagoen ezberdintasuna. 

Gaur, Euskal Autonomia Erkidegoan, etxeko lanen eta zaintza lanen hiru laurdenak emakumeek egiten dituzte oraindik, eta lan horrek nazio ekoizkin gordinaren %32,8 dakar. 

Baina badaude datuek erakusten ez dituzten ardurak ere. Zereginak zenbatu daitezke, baina ez ardurak. Ardurak, zeregina betetzeaz gain, zeregin hori planifikatu eta ikuskatzea dakar, eta hori ere, neurri handi batean, emakumeek egiten dute. 
Egoera honetan, gizarte osoari dagokigu hausnarketa egitea emakumeek zaintza eta etxeko lanen arduradun sentitze horren inguruan eta, ondorioz, emakumeek adarretik adarrera lan egin beharraren inguruan. 

Hala, beste era batera antolatutako gizarte bat behar dugu: lanaren banaketa orekatuan oinarritua, emakumeek eta gizonek etxeko eta zaintzako lanen erantzukizuna, eta produkzioko lanaren erantzukizuna, hein berean hartuko dutena, eta gizartearen garapenerako eta iraupenerako ezinbestekoa den lan guztiari denbora ez ezik gizarte-balioa eta balio ekonomikoa ere ematen diona. 

Emakundetik zehaztu ditugu helburu honetara heltzeko bideak: alde batetik, etxeko eta zaintzako lanetan gizonen erantzukidetasuna sustatzea; bestetik, enplegu-egiturak norberaren, familiaren eta lan-arloko premietara egokitzea; eta, azkenik, zerbitzu sozio-komunitarioak sortzea eta egokitzea zaintzako lana eta norberaren, familiaren eta lan-arloko bizitza bateragarri egiteari laguntzeko. 

Emakundetik, Emakumeen Nazioarteko Egun honetan, erantzunak eskatzen dizkiogu gizarteari: Zer gertatuko litzateke emakumeek greba eginez gero? Eta gertatuko balitz? 

